ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ ՄԱՐՏԻ 7-Ի N 384-Ն ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱ 2023 ԹՎԱԿԱՆԻ ՀՈՒԼԻՍԻ 20-Ի N 1219-Ն
ՈՐՈՇՈՒՄՆԵՐԻ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը
«Հայաստանի Հանրապետության կառավարության 2007 թվականի մարտի 7-ի
N 384-Ն և Հայաստանի Հանրապետության կառավարության 2023 թվականի հուլիսի 20-ի N 1219-Ն որոշումների մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) մշակման անհրաժեշտությունը պայմանավորված է Կադաստրի կոմիտեի (այսուհետ՝ Կոմիտե) կողմից մատուցվող ծառայությունների թվայնացման և էլեկտրոնային փաստաթղթաշրջանառության աճի նպաստմանը միտված բարեփոխումների քաղաքականությամբ։
2. Իրավական ակտի ընդունման արդյունքում ակնկալվող արդյունքը
Ներկայումս Հայաստանի Հանրապետության կառավարության 2007 թվականի մարտի 7-ի «Հայաստանի Հանրապետության պաշտպանության նախարարության համակարգի զինծառայողների բնակարանային ապահովության մասին» N 384-Ն և Հայաստանի Հանրապետության կառավարության 2023 թվականի հուլիսի 20-ի «Ծառայության վայրում ծառայողական բնակարանով չապահովելու դեպքում պայմանագրային զինծառայողներին ամսական դրամական հատուցում վճարելու կարգը և չափերը սահմանելու, ինչպես նաև Հայաստանի Հանրապետության կառավարության 2018 թվականի նոյեմբերի 22-ի N 1321-Ն որոշումն ուժը կորցրած ճանաչելու մասին» N 1219-Ն որոշումների (այսուհետ՝ Որոշում) դրույթների համաձայն՝ քաղաքացիները բնակարանային հաշվառման մեջ ընդգրկվելու, ամսական դրամական հատուցում ստանալու, ինչպես նաև վերջիններիս սեփականության իրավունքով անհատույց բնակարաններ տրամադրելու նպատակով համապատասխան ոլորտային լիազոր մարմնին պարտադիր պետք է ներկայացնեն՝ Կոմիտեի կողմից տրված՝ զինծառայողի և օրենքով սահմանված նրա ընտանիքի անդամների անվամբ Հայաստանի Հանրապետության տարածքում սեփականության իրավունքով բնակելի տարածության առկայության կամ այդպիսին չլինելու մասին, ինչպես նաև զինծառայողի և նրա ընտանիքի անդամների անվամբ վերջին 5 տարիների ընթացքում Հայաստանի Հանրապետության տարածքում սեփականության իրավունքով բնակելի տարածության օտարման վերաբերյալ տեղեկանք:
Կոմիտեն վերջին տարիներին ձեռնամուխ է եղել դյուրացնելու իր կողմից մատուցող ծառայությունները՝ դրանք հնարավորինս թվայնացնելու և մատուցման ժամկետները կրճատելու նպատակով:
Վերոգրյալի հաշվառմամբ, ինչպես նաև հաշվի առնելով, որ վերոնշյալ որոշումներով որպես շահառուներ հիմնականում հանդես են գալիս զինծառայողները և երբեմն վերջիններիս կողմից համապատասխան տեղեկանքներ ներկայացնելը գործնականում դառնում է խնդրահարույց, հաճախ նաև անհնարին՝ պայմանավորված վերջիններիս կողմից մարտական հերթապահության իրականացմանն ընդգրկված լինելու, ծառայության վայրից բացակայելու անհնարինության, ինչպես նաև այլ ծառայողական պարտականություններ իրականացնելու հանգամանքներով։ Նշվածի համատեքստում քաղաքացիներին լրացուցիչ վարչարարությամբ չծանրաբեռնելու նպատակով Նախագծով առաջարկվող փոփոխությունների համատեքստում առաջարկվում է ոլորտային լիազոր մարմինների կողմից Որոշումներով պահանջվող տեղեկատվությունը Կոմիտեից ձեռք բերել անմիջականորեն՝ առցանց ռեժիմով, էլեկտրոնային համակարգերի փոխգործելիության միջոցով։ Առաջարկվող փոփոխություններով սահմանվում է նաև, որ համապատասխան մարմինների կողմից պահանջվող տեղեկատվությունը ձեռք բերվելուց հետո այն թղթային տարբերակով՝ առձեռն, պետք է ներկայացվի զինծառայողին, որն էլ իր հերթին գրավոր ձևով հավաստի, որ այդ տեղեկատվության հետ համաձայն է և այն համապատասխանում է իրականությանը։ 
Հաշվի առնելով, որ հնարավոր են այնպիսի խնդրահարույց իրավիճակներ, երբ զինծառայողներն անվստահություն կհայտնեն համապատասխան մարմինների կողմից էլեկտրոնային համակարգերի փոխգործելիության միջոցով Կոմիտեից ձեռք բերված՝ իրենց վերաբերելի տեղեկատվության բովանդակությանը, Նախագծով որպես բարձրացված խնդրի լուծման մեխանիզմ սահմանավում է նաև դրույթ առ այն, որ զինծառայողի կողմից տեղեկատվության վերաբերյալ անհամաձայնության դեպքում համապատասխան մարմիններն իրավասու են դիմելու Կոմիտե՝ տեղեկատվության հստակեցման նպատակով, որին ի պատասխան Կոմիտեի կողմից կտրամադրվի համապատասխան տեղեկատվություն՝ լրացուցիչ մանրամասն հիմնավորումներով։
3․ Նախագիծը մշակվել է Կադաստրի կոմիտեի կողմից:
4․ Նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում էական փոփոխություններ չեն նախատեսվում։
5․  Կապը ռազմավարական փաստաթղթերի հետ.
Նախագիծը բխում է ՀՀ կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշմամբ հաստատված N 1 հավելվածի՝ Կադաստրի կոմիտե» բաժնի 10-րդ կետում սահմանված «Առցանց, ինքնաշխատ, անշարժ գույքի կադաստրի ներդրում» նպատակ հանդիսացող միջոցառման կատարմանն ուղղված աշխատանքներից: Նախագծի կապը նշված միջոցառման կատարման հետ ուղղակի է, քանզի Նախագծով առաջարկվող փոփոխությունները ևս միտված են հնարավորինս պարզեցնելու և դյուրացնելու Կադաստրի կոմիտեի կողմից մատուցվող ծառայություններից օգտվելու ընթացակարգը, մասնավորապես՝ հնարավորություն ընձեռելով համապատասխան պետական մարմիններին՝ Որոշումներով պահանջվող տեղեկատվությունը էլեկտրոնային համակարգերի փոխգործելիության միջոցով հնարավորինս կարճ ժամկետներում ձեռք բերելու՝ առանց քաղաքացիներին լրացուցիչ վարչարարությամբ ծանրաբեռնելու։
